
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЧИН ХҮСЭЛ МИНЬ

	Бугын урамдах уяхан дууллыг

	Буун дуугаар таслахгүй юм сан.

	Бутанд хярсан туулайн бөжинг

	Бултаан цочоохгүй явах юм сан.

	 

	Харцаганд баригдсан бор шувууг

	Харсан цагтаа салгах юм сан.

	Дулаан өлгийдөө нойрссон хүүхдэд

	Дуу чимээ хүргэхгүй юм сан.

	 

	1960 он

	 


ХӨВСГӨЛИЙН УУЛС

	Мөсөн цагаан титэм нь

	Алсын алсаас гялалзсан

	Мөнх ногоон ойгоор

	Энгэр бэл нь хучигдсан

	Хөвсгөл нутгийн минь уулс

	Униар татан дүнсийнэ.

	Хөвчин дэлхийд ховорхон

	Эрдэнэ өвөртөлж үүрэглэнэ.

	Уулын хүчит бүргэд

	Дэвээд оргилд нь хүрэмгүй

	Усан тэлмэн жороогоор

	Тойроод үзэж барамгүй

	Хөвсгөл нутгийн минь уулс

	Цангаж халууцахад бодогдоно.

	Хөвөн цагаан өнгөтэй

	Цас нь нүдэнд үзэгдэнэ.

	 

	1960 он

	 


НУУРЫН ХӨВӨӨНД

	Сэлүүрт завиар тууламгүй

	Өргөн нуурын хөвөөнд

	Сэрүүн амьсгал сэнгэнэсэн

	Өтгөн шугуйн чөлөөнд

	Алсаас ирсэн би

	Мориноос бууж суугаад

	Ангир галуудын хөвөхийг

	Модны чөлөөгөөр хараад

	Олон янзаар зурдаг сан

	Олигтой ч болж өгдөггүй сэн.

	Тоолшгүй олон шувуухай

	Өд шүргэн шумбасан

	Толин нуурын хөвөөнд

	Өнөөдөр би суунам.

	Цаас урдаа дэлгэж

	Бийр гартаа бариад

	Загасны шинэхэн үйлдвэрийг

	Замагт нууртай нь зурах гээд

	Унд хоолоо мартан

	Уйгагүй оролдож байнам

	 

	1959 он

	 


ЗУН

	Хөвчийн тайгад 

	хөхөө шувуу донгодуулж

	Хөх тэнгэрт 

	борооны үүл хуралдуулж

	Найртай зун 

	эх оронд минь ирдэг

	Намрын улиралд 

	сууриа өгөөд явчихдаг

	Хүдэр биед 

	боргил булчин зангируулж

	Хүрэн зүрхэнд 

	янагийн гал ноцоож

	Идэр насны 

	зун хүрээд ирэх юм.

	Ирмэхийн зуур 

	хижээл насаар солигдох юм

	Байгалийн зун 

	удалгүй хүрээд ирэхэд

	Насны зун 

	хэзээ ч эргэж ирэхгүй

	Залуу насандаа 

	урлан мэтгэсэн бүтээл л

	Залгаж ирэх 

	олон зунтай золгоно.

	 

	1959 он


ТАЛЫН БОР ЭР

	Нарийн суран ганзага

	Хоёр тийшээ тэлтэл

	Намжаа дэлхийн цэцэг

	Хойшоо урагшаа найгатал

	Ташаа дүүрэн таргатай

	Хангал хул тэлгүүлнэ.

	Талын бор эр

	Хазгай суун исгэрнэ,

	Чийрэг царай нь наранд

	Хүрэл адил улайна.

	Чирсэн уурга нь замд

	Зурвас тоос босгоно.

	Хүлгийн цомбон туурайнд

	Хөрст газар хотолзох шиг...

	Хүдэр эрийн сүрд

	Хорвоо өөрөө бөхөлзөх шиг...

	 

	1961 он

	 


ОЙН ЭГШИГ

	Хөхөө донгодохыг чагнаад

	Хөвчийн ойд суухад

	Хөлийн доорх хавцлаар

	Горхины ус хоржигноно,

	Сүх, хөрөөн дуу

	Бүгчим орчноос сонсогдож

	Сүүхийн цэнхэртэх байцсаар

	Бүдэг цуурай түгнэ.

	Хуурай модны галаас

	Үсрэх очны чимээ шиг

	Хугарч гишүү унах нь

	Араатан яваагийн дохио.

	Асар тэнгэрт цоройсон

	Аглаг ойн гүнээс

	Амраг хонгорын хоолой шиг

	Аялаг дуун сонсогдоход

	Уран хөхөө шувуу

	Уяхан дуугаа таслах шиг

	Уулын ширүүн горхины

	Урсгал гэнэт зогсох шиг

	Хөрөө, сүхний эзэн ч

	Хөвчөөс зайлан одох шиг

	Араатны хөлийн чимээ ч

	Ахиад гарахаа байх шиг...

	Дэлбээн дээр бөнжийсөн шүүдэр

	Дэлхийн уярлын нулимс уу?

	Дэргэд ганхах цэцэг

	Дэлхийн сэтгэл хөдлөл үү?

	Намуухан өргөсөөр хүүхэн

	Цээлхэн дуугаа зогсооход л

	Нам гүмхэн болсон

	Ойн чимээ тодорлоо.

	 

	1960 он

	 


ӨВГӨН УЛИАС

	Өвгөн улиасны мөчир оройноосоо цөөрсөөр

	Өвгөн аавын үс зулайнаасаа шингэрсээр

	Саруул ертөнцөөс хоёулаа халиад явчхав.

	Сайхан улиасны дүр цаасан дээр үлдэв.

	Өвөг аав минь тэр улиасыг зураагүй сэн бол

	Өнгөт орчлонд түүний дүр үлдэхгүй сэн.

	 

	1960 он

	 


Хүж дэлхийн амьдрал...

	Хүж дэлхийн амьдрал

	Далай адил өргөн.

	Хүн түүний дунд

	Цахлай ижил жижигхэн.

	 

	Далай хэчнээн долгиловч

	Цагаан цахлай сүйрэхгүй.

	Амьдрал хэчнээн долгиловч

	Хүн түүнд сөгдөхгүй.

	 

	1960 он

	 


АНХНЫ ЦАС

	Өглөө босоод цонхоор харахад

	Өнгөрсөн шөнийн царайг илтгэн

	Байшингийн дээвэр цав цагаан.

	Байгалийн амьсгал цэл хүйтэн.

	Сарвагар мөрөө гаргая гэсэн шиг

	Сайртай хөлөө цасанд шигтгээд

	Хэрээ шаазгай энд тэнд сууна.

	Хэрж сүлжин ийш тийш явна.

	Өдөр болж нар хөөрөхөд

	Мөнгөн цас нүд гялбуулна.

	Өвлийг хүлээсэн цаначин бүсгүйн

	Хөнгөн биед нь жигүүр ургана.

	 

	1959 он


ОЙН ЧӨЛӨӨ

	Эргэн тойрон битүү

	Ойн жаахан чөлөө

	Эрвээхэй ч огт нисэхгүй

	Буйд нэгэн газар

	 

	Явуулын ямар ч хүн

	Тогтож суухгүй орчин.

	Яруу найрагчийн хувьд

	Чөлөөтэй сэтгэх орон.

	 

	1961 он


Гэнэн залуу насанд...

	Гэнэн залуу насанд

	Ирээдүй хойчийн амьдралыг

	Гэгээн цэлмэг тэнгэр шиг

	Бөртийх толбогүй санадаг юм.

	 

	Үнэндээ амьдралын гүнд

	Бараан үүл ч бий.

	Үе үе тачигнах

	Хүчит аянга ч бий.

	 

	1959 он

	 


ХӨХ МАЙХАН

	Омойтол хатсан навчис

	Орой дээрээс нь унасан

	Хөх даавуу майхан

	Хөвчийн модонд хөвсийнө.

	 

	Адуу мал эрж

	Хажуу талаар нь өнгөрөхөд

	Тэнгэрлэг хөөрхөн бүсгүй

	Тэр майханд байна.

	 

	Үзсэн цагаас түүнийг

	Үргэлж бодох болоод

	Хэд хоногийн дараа

	Хэрэг болгож очвол

	 

	Өнөөх хөх майхан

	Ор сураггүй алга.

	Өвсөн өндөр нуруу л

	Оронд нь нэвсийж харагдана.

	 

	1958 он


САЙХАН ХАНДГАЙ УРАМДАНА

	Хүйтэн голын ус

	Хормой доогуур нь хоржигносон

	Хүрэн эрээн бүргэд

	Орой дээгүүр нь хальсан

	Өтгөн ойтой ууланд

	Сэрүүн амьсгал сэнгэнэнэ.

	Цэцгэн хуартай дээл нь

	Сэмэрч гандсан харагдана.

	Салаа эвэр нь сарайсан

	Сайхан буурал хандгай

	Унанги мод шөргөөснөө

	Урамдан дуулж эхлэхэд

	Уулын ширүүн гол

	Урсгалаа саан чагнана.

	Амрагаа мөрөөдсөн хүүхэн

	Алчууртаа нулимс унагана.

	 

	1959 он

	 


ХОНГОР САЛХИ

	Хялганын толгой найгуулаад

	Хонгор салхи сэвэлзэнэ.

	Хярын тоорой модны

	Хатсан навчсыг сэржигнүүлнэ.

	 

	Өргөн нуурыг цалгиагаад

	Хонгор салхи сэвэлзэнэ.

	Өмнө зүг рүү хошуурсан

	Тогоруун дууг үелзүүлнэ.

	 

	Өрхний хошуу дэрвүүлээд

	Хонгор салхи сэвэлзэнэ,

	Өр зүрхэнд нэвтрээд

	Санаа сэтгэл гэгэлзүүлнэ.

	 

	1960 он

	 


ӨВЛИЙН ӨДӨР

	Цастай уулыг ороосон

	Хонь үхрийн чийр

	Цагаан гэрийн бүс шиг

	Холоос зурайн харагдана.

	 

	Үхэрчин хүүгийн амьсгаа

	Тамхины утаа шиг манарч

	Үнэгэн малгайн сорд нь

	Сэвсгэр цан гялалзана.

	 

	Гишгэх хөлийн дор

	Танан цас чахарч

	Гийх нарны туяа

	Ханан толгойгоос буцна.

	 

	1959 он

	 


ЭЭЖ МИНЬ

	Тоорой мод шарлан

	Уулын толгой цайрахад

	Тогоруу шувуу ганганан

	Урд зүг хошуурахад

	 

	Хөөрүүлсэн сүүнийхээ дээжийг

	Өргөхөөр ээж минь гар аа даа.

	Хөндий хоолойн арвиныг

	Харуулдаж баахан зогс оо доо.

	 

	Алсад яваа намайгаа

	Санан дурсаж уйл аа даа.

	Аягатай цайгаа ч уулгүй

	Мэлмэрэн зогссоор хөргөчих өө дөө.

	 

	1957 он


САЙХАН БҮСГҮЙ

	Амьтны мөр гараагүй оргилд

	Унасан цас шиг цэвэрхэн

	Аглаг нутгийн өвсөн толгойд

	Тогтсон шүүдэр шиг ариухан

	Манай монголын бор бүсгүй

	Мандхай цэцний удмын бүсгүй

	 

	Сэрүүн хангайн битүү ойд

	Ургасан хус шиг гоолигхон.

	Сэлүүн талын өнчин нуурыг

	Эзэгнэсэн хун шиг тайвуухан

	Манай монголын бор бүсгүй

	Мандхай цэцний удмын бүсгүй

	 

	1961 он

	 


МИНИЙ ХАЙРТАЙ ХҮҮХЭН

	Олон аавын хүүгийн

	Зүрхийг цоргидог нүд чинь

	Олж харсан эрийн

	Зүүднээс салдаггүй царай чинь

	Таван ханатай гэрт минь

	Дэнлүү болон цацарна.

	Танхил миний сэтгэлд

	Нар болон ургана.

	Хонгор чиний минь инээмсэглэл

	Үүрийн туяа шиг санагдана.

	Хормойгоо шүргэсэн гэзэг чинь

	Шөнийн гол шиг мушгирна.

	Уран барималч болоосой, би

	Чинийхээ дүрийг барих сан

	Удам хойчийн үедээ

	Чинийхээ дүрийг үлдээх сэн

	Үгийн нарийн урлагаар

	Хайрт чамайгаа зурах сан

	Үеийн үед эвдэршгүй

	Мөнх «хөшөө» босгох сон

	Ганцхан гуа сайхныг чинь

	Бүдэг зураад орхивол

	Гандан хэзээ ч бууршгүй

	Бүтээл болж чадахгүй

	Амраг чинийхээ харин

	Хөгжим сурах гэж оролдоод

	Амгалан шөнийн цагт ч

	Нойроо хасаж байсныг

	Үнэн уран гаргавал

	Үр нь үүрдийн болно.

	Миний хайртай хүүхний

	Дүр нь мөнхөрч үлдэнэ.

	 

	1959 он

	 


БҮЖИГЧ БҮСГҮЙД

	Хөшигний цаанаас гараад ирэхэд чинь

	Хөгжүүн үзэгчдийн чимээ намдлаа.

	Уран хурууны шалмаг хөдөлгөөнөөр

	Утсан хөгжим амилан угтлаа.

	Өвдөг тохой чинь үелзэн хөдөлж

	Өөдөө үсэрч доош буухад

	Үерт цохиулсан зулзаган мод шиг

	Үеийн эрчүүд мэлмэрч харагдана.

	Урт гэзэгтэй үзэсгэлэнт тэргүүнээ

	Урагш духайлгаад дээш өргөхөд чинь

	Ургахын улаан нарны туяа

	Уужим танхимд гийх шиг болно.

	Ижилхэн хувцастай дөрвөн бүсгүйг

	Ирмэж цавчилгүй, хүмүүс ширтэв.

	Харин би чамаас бусдыг нь

	Харж амжилгүй цааш оруулчхав.

	 

	1959 он

	 


Үнсэн саарал үүлс...

	Үнсэн саарал үүлс

	Өмнө зүг рүү хөвнө.

	Үрээ дагуулсан шувууд

	Өмнө зүг рүү хошуурна.

	 

	Өндөр хангайн салхи

	Өмнө зүг рүү яарна

	Өвсөн толгой хүртэл.

	Өмнө зүг рүү бөхөлзөнө

	 

	Хонгор сэтгэл минь ганцаар

	Хойд зүг тэмүүлнэ.

	Холын Москвад суугаа

	Бүсгүйн зүг тэмүүлнэ.

	 

	1961 он


Эх дэлхийн сүү болсон...

	Эх дэлхийн сүү болсон

	Эрдэнэт булгийн усыг

	Урсаад одохын нь өмнө

	Ундарганаас нь амсах сайхан юм.

	 

	Ээжийн хонгор охиныг

	Хүний гарт хүргэлгүй

	Эрх танхил үед нь

	Өөрийн болгох сайхан юм.

	 

	1960 он

	 


ҮДШИЙН ДУУ

	Голын усанд мөнгөн сарны туяа чичирнэ.

	Уулын бэлд монгол бухын урамдах сонсогдоно.

	Сагсгар мөчрөө дааж ядсан шугуй шуугина.

	Саруул хөндий дэх айлуудын тооноор гэрэл улалзана.

	 

	Агсан морь амаа булаан янцгааж

	Алс тэртээгээс хань ижлээ дуудна.

	Унасан эзэн нь янагийн дуу аялж

	Уяхан сэтгэлт амраг бүсгүйгээ мөрөөднө.

	 

	1960 он

	 


НУУРЫН МАНДАЛ ДЭЭГҮҮР

	(Дууны үг)

	Нуурын усны толигор мандалд

	Нуга,  галуу тайван хөвнө.

	Чи бид хоёрын бяцхан завь

	Чигээрээ л урагшаа гулсаж явна.

	 

	Зүүн талын сэлүүрийг бариад

	Зүрхний хайртай чи минь сэлнэ.

	Баруун талын сэлүүрийг бариад

	Баясан инээж би сэлнэ.

	 

	Хөлгүй нуурын мандал дээгүүр

	Хөнгөн завиа хамжин сэлэх шиг

	Ирээдүй хойчийн жаргалын далайд

	Ингээд хоёулаа хамт шумбана.

	 

	1958 он

	 


ХУРГАН МАЛГАЙ

	Жиндүү хүйтэн жаварт

	Хацар нүүрээ хайруулж

	Жихүүн цасан шуурганд

	Нүд чихгүй балбуулж

	 

	Хүн болсоор анх

	Хүүхний болзоонд очлоо.

	Хүрч ирэхгүй чамайг

	Хүлээж хүлээж харилаа.

	 

	Эжий минь хийж өгсөн

	Хурган малгай байгаагүй бол

	Энэ удаагийн болзоонд, би

	Хув болох байлаа.

	 

	1959 он

	 


Өвгөн буурлын охинд...

	Өвгөн буурлын охинд

	Миний сэтгэл тэмүүлнэ.

	Эмгэн буурлын хөвгүүн

	Миний өмнүүр хөндөлсөнө.

	 

	Зүйтэй төрсөн тэр бүсгүй

	Зүүдэнд ирээд нэн баясгана.

	Зүггүй өссөн сайх хархүү

	Зүүдэнд ороод хар даруулна.

	 

	1961 он


Холын хүнийг мөрөөдөөд...

	Холын хүнийг мөрөөдөөд

	Голын хөвөөнд суувч

	Хөндийн сэвэлзүүр салхи

	Мэндийг чамаас авчрахгүй.

	 

	Олны цэнгэлийг огоороод

	Ойн гүнээр тэнэвч

	Миний үеийн нарс

	Чиний сургийг хэлэхгүй

	 

	Үймэрсэн сэтгэлээ дарахаар

	Үймээн шуугианд оровч

	Сайхан дөлгөөн харц чинь

	Санаанаас ер гарахгүй.

	 

	Орчлонгийн маргаашид яараад

	Орондоо орж унтавч

	Цогтой чиний инээд

	Цочоон сэрээгээд болохгүй.

	 

	1960 он

	 


ТАВ ДАХЬ ДАВХРЫН ЦОНХ

	Тав дахь давхрын цонх өөд

	Дандаа би харах юм.

	Танхил жаахан чи минь

	Наддаа ер үзэгдэхгүй юм.

	 

	Хөөрхөн бор болжмор л

	Хөшигт цонхны чинь наагуур

	Ийшээ тийшээ нисэн

	Ихэмсэг дүртэй суух юм.

	 

	Жижигхэн бор болжмор шиг

	Жигүүртэй болоосой, би

	Гоёхон цонхны чинь салхивчаар

	Сэмхэн нисээд орчих сон.

	 

	1959 он

	 


УЯНГЫН БАДАГ

	Мөрөөдөл болсон чамтайгаа

	Мөдхөн уулзахаар нисэхэд

	Мөнгөн цагаан онгоц

	Мөлхөх адил удаан.

	 

	Амраг чамтайгаа учраад

	Алсад эргэж нисэхэд

	Цасан цагаан хөлөг маань

	Цахилгаан гэрэл шиг хурдан.

	 

	1959 он


НАРГИА ШҮЛЭГ

	Хангал хээр морины минь

	Ааш нь улам нэмэгдээд байна.

	Харагдах тэнгэрийн хаяа руу

	Эзэн намайгаа шидэх нь үү дээ

	Агсан хээрийг номхруулах

	Арга эв надад бий.

	Хөөрхөн хонгор эхнэрийн минь

	Зан нь улам хувираад байна.

	Хөндий гэрийн мухарт

	Эр намайгаа орхих нь уу даа.

	Амраг хонгорыг тогтоох

	Арга эв ч бас бий.

	 

	1961 он


Хөрст алтан дэлхий шиг...

	Хөрст алтан дэлхий шиг

	Чиний сэтгэл уужим юм.

	Хөх номин огторгуй шиг

	Чиний ухаан саруул юм.

	Хөдөө хээрийн салхи шиг

	Чиний бие ариухан юм.

	Хөшүүн сэтгэлийг уяраадаг

	Чиний ааш эелдэг юм.

	 

	1960 он

	 


Хонгор чамайг байхад...

	Хонгор чамайг байхад

	Гэр дүүрэн баяр.

	Холдож одохын чинь цагт

	Алчуур дүүрэн нулимс.

	 

	Сайхан чамайг байхад

	Саргүй шөнө ч өдөр.

	Салж явахын чинь үед

	Нартай өдөр ч бүрэнхий.

	 

	1961 он

	 


Аавынхаа сэтгэлийг булаасан...

	Аавынхаа сэтгэлийг булаасан

	Ээжийнхээ цолмон харцыг

	Янаг жаахан чи минь

	Яг өвчөөд төрсөн юм.

	 

	Ээжийнхээ сэтгэлийг татсан

	Аавынхаа цог жавхааг

	Алиа хөөрхөн чи минь

	Ав адил дуурайсан юм.

	 

	Ээж аавын хайртай

	Эрх танхил чамайг

	Эргэх энэ хорвоо

	Эр надад заяасан юм.

	 

	1961 он


 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

